
La pcd giuvna Grischun
per l’emprima giada en il
presidi da la pcd Svizra

■ (cp) La pcd giuvna Grischun sa legra da
l’excellenta elecziun da cusseglier naziunal
Martin Candinas en il presidi da la pcd
Svizra. Per l’emprima giada en l’istorgia da
la pcd giuvna Grischun è la partida giuvna
represchentada en il presidi da la pcd Sviz-
ra.

Sonda vargada han ils delegads da la
pcd Svizra elegì il nov presidi che sa cum-
pona dad indesch commembers. Per il
chantun Grischun ha candidà cusseglier
naziunal Martin Candinas ed el è vegnì ele-
gì en il presidi cun in resultat excellent. Sco
pli ferma e suletta partida giuvna en il
chantun Grischun tschenta la pcd giuvna
Grischun in cusseglier naziunal. Cun
l’elecziun da Martin Candinas è era la Sviz-
ra rumantscha e per l’emprima giada en sia
istorgia la pcd giuvna Grischun repre-
schentada en il presidi da la pcd Svizra. La
pcd giuvna Grischun gratulescha cordial-
main a cusseglier naziunal Martin Candi-
nas per sia elecziun e sa legra sa chapescha:
«Nus gratulain da cor ed ans legrain da pu-
dair chattar suatientscha per noss interess
er en il presidi da la pcd Svizra», commen-
teschan ils co-presidents da la pcd giuvna
Grischun Severin Geisseler e Reto Crameri
l’elecziun. La pcd giuvna Grischun na vegn
betg mo percepida en noss chantun sco
partida (giuvna), mabain er sin plaun na-
ziunal vegn ella respectada.

La pcd giuvna Grischun sa legra vina-
vant sin ina buna collavuraziun cun cusse-
glier naziunal Martin Candinas e giavischa
ad el bler plaschair e cuntentientscha per
ses nov uffizi. A quels e quellas ch’èn vegni
reelegids resp. elegids da nov gratulain nus
cordialmain per lur elecziun.

Grazia a la 
fracziun pcd

■ (cp) Tar la sessiun d’avrigl ha il Cussegl
grond sancziunà ina lescha chantunala
da turissem. Qua tras èn 120 leschas
communalas vegnidas remplazzadas tras
ina suletta lescha chantunala e las
structuras da finanziaziun adattadas als
basegns d’ozendi dal turissem.

La fracziun da la partida cristiande-
mocratica (pcd) ha contribuì intensiva-
main e contructivamain a far ord l’em-
prima versiun da la lescha, ch’ins aveva
anc gì numnà: taxa chantunala da turis-
sem, ina proposta, purtada dad ina maio-
ritad. En il focus è stada ina schliaziun
acceptabla per tuttas regiuns.

Las pretensiuns principalas da la
pcd, numnadamain ina lescha suletta
per tuttas vischnancas e da midar da la
taxaziun da las pernottaziuns ad ina tala
segund capacitad, èn vegnidas approva-
das cun la lescha da taxas turisticas. Il
postulat da la pcd, ch’era interpresas
ch’exporteschan duain contribuir mu-
destiamain a la finanziaziun dal turis-
sem, è vegnì acceptà dal Cussegl grond.
Uschia vegnan interpresas pitschnas,
che han era in niz marginal dal turis-
sem, tractadas tuttina sco las grondas
firmas d’export.

Il Grischun dispona ussa sco emprim
Chantun svizzer dad ina schliaziun
chantunala e ha uschia surpiglià ina rolla
da pionier. Per il turissem grischun mun-
ta quai ina schanza enorma da reducir ses
retard vers la concurrenza austriaca ed
era dad avair avantatgs visavi las autras
destinaziuns svizras. Quella schanza sur-
vegn il turissem grischun era pervi da la
collavuraziun e cooperaziun constructi-
va da la fracziun da la pcd en il Cussegl
grond.

«Scriver per betg esser
malventiraivel»

■ L’autur e filosof Iso Camartin ha pre-
legì sonda passada al «punct dubel» en
Chasa Rumantscha e discurrì davart la
motivaziun da scriver e davart auturs e
dunnas che l’han impressiunà. Tscher-
tins dals giasts a la prelecziun da sonda pas-
sada en la Chasa Rumantscha a Cuira eran
al cumenzament forsa in zic trumpads. Al
«punct dubel», las prelecziuns dublas orga-
nisadas da la Chasa Editura Rumantscha e
da l’Uniun per la Litteratura Rumantscha,
sa preschentan normalmain dus auturs da
dus differents idioms. Davant al palc seseva
dentant mo in autur. Per motivs da sana-
dad n’aveva l’autura Leta Semadeni betg
pudì vegnir a Cuira. Ma Iso Camartin ave-
va purtà cun el in truchet plain texts ru-
mantschs ch’el avess pudì emplenir in’en-
tira notg prelegind e discutond cun Esther
Krättli.

Gist al cumenzament ha Camartin con-
fessà ch’el haja ina «tolca» en sia carriera
dad autur, numnadamain ch’el n’haja scrit
nagins cudeschs rumantschs. Persuenter
sajan ses cudeschs tudestgs davart la litte-
ratura rumantscha scrits uschè viv, ch’ins
na sappia pli tard gnanc pli, sch’il cudesch
saja propi rumantsch u tudestg, ha Esther

Krättli manegià sa referind al cudesch 
«Rätoromanische Gegenwartsliteratur in
Graubünden». Il cudesch exaust cuntegna
intervistas cun auturs rumantschs ed inter-
pretaziuns da lur ovras. Sco insatg ha Cam-
artin raquintà a moda viva e divertenta, ma
er in zic melanconica da ses inscunters, p.
ex. cun Toni Halter che al aveva instruì da
buob co ch’i saja da fimar cigaras. U da sia
amicizia cun Flurin Darms e da las exami-
naziuns psicoanaliticas dals texts da
Darms, fin che quel haja gì avunda da
quellas teorias e «laschà giu las gardinas».

En il discurs ha Camartin tradì sias ide-
as da scriver in cudesch rumantsch cun
texts che furman in viadi tras l’Europa. Sco
exempel ha el prelegì il text «Grefla ni
grugn?» ch’è situà a Lyon. Da quella idea
da viadi derivian ina buna part da ses texts
rumantschs. Il scriver sco tal saja ina sort
igiena mentala: «Tuts scrivan per betg esser
malventiraivels cun sasezs.» Ma per fortu-
na daventa il scriver mintgatant era public
e divertescha, sco p. ex. er en il cas da l’ul-
tim text da quella saira. Quel tracta dunnas
sursilvanas che han fascinà Camartin: las
uldaunas, in tip da dunnas misteriusas en
las ditgas. Silvana Derungs

